ХӨДӨӨ АЖ АХУЙН ТУХАЙ ХУУЛИЙН ТӨСЛИЙН 
ДЭЛГЭРЭНГҮЙ ТАНИЛЦУУЛГА



Монгол Улсад хөдөө аж ахуйн салбарын дэд салбар болох  мал аж ахуй, мал эмнэлэг, газар тариалангийн салбарт хамаарах нарийвчилсан харилцааг зохицуулж буй 20 гаруй хууль хүчин төгөлдөр үйлчилж байна. Гэтэл хөдөө аж ахуйн ерөнхий суурь харилцааг зохицуулсан хууль өнөөдрийг хүртэл батлагдаагүй болно.

Иймд хөдөө аж ахуйн дотоодын үйлдвэрлэлийг хамгаалж тогтвортой хөгжүүлэх талаар төрөөс баримтлах бодлогын суурь зарчмууд, хүний нөөцийн бодлогыг тодорхой болгож, хөдөө аж ахуйн үйлдвэрлэлийг төрөлжүүлэн хөгжүүлэх, өртгийн сүлжээнйи нэгдмэл, цогц байдлыг хангах, эрсдэлийн болон чанарын үнэлгээний тогтолцоог бүрдүүлэх, хөдөө аж ахуйн үйлдвэрлэл эрхлэгчид, хөрөнгө оруулагчдыг дэмжих чиглэл, шалгуурыг тогтоох, бүртгэл, хяналтын нэгдсэн сүлжээ бий болгохтой холбогдсон харилцааг зохицуулахаар тусгалаа.

Хөдөө аж ахуйн тухай хуулийн төсөл 6 бүлэг 22 зүйлтэй байна. Үүнд:

Нэгдүгээр бүлэг.Нийтлэг үндэслэл: 

Энэхүү бүлэгт хуулийн зорилт, Хөдөө аж ахуйн тухай хууль тогтоомж, төрөөс баримтлах зарчим, нэр томьёоны тодорхойлолт зэргийг тусгав.

Хуулийн зорилтыг төрөөс хөдөө аж ахуйг хөгжүүлэх бодлогын зарчмыг тодорхойлж, хөдөө аж ахуйн үйлдвэрлэлийн төрөлжилт, өртгийн сүлжээний нэгдмэл, цогц байдлыг хангах, тогтвортой хөгжлийг дэмжихтэй холбогдсон харилцааг зохицуулахаар тодорхойлов.

Хөдөө аж ахуйн тухай хууль тогтоомж нь Монгол Улсын Үндсэн хууль, Малчны тухай хууль, Малчин өрхийн нэгдсэн холбооны эрх зүйн байдлын тухай хууль, Малын генетик нөөцийн тухай хууль, Уламжлалт мал аж ахуйд тулгамдаж байгаа уур амьсгалын өөрчлөлтөөс шалтгаалсан сөрөг нөлөөллийг бууруулах тухай хууль, Малын тоо толгойн албан татварын тухай хууль, Мал, амьтны эрүүл мэндийн тухай хууль, Ургамлын эрүүл мэнд, ургамал хамгааллын тухай хууль, Тариалангийн тухай хууль, Таримал ургамлын үр, сортын тухай хууль, Үрийн тариалангийн даатгалын тухай хууль, Органик бүтэгдэхүүний тухай хууль, Хөдөө аж ахуйн гаралтай бараа, түүхий эдийн биржийн тухай хууль, энэ хууль болон эдгээр хуультай нийцүүлэн гаргасан бусад хууль тогтоомжоос бүрдэхээр заалаа.

Түүнчлэн Монгол Улсын олон улсын гэрээнд энэ хуульд зааснаас өөрөөр заасан бол олон улсын гэрээг дагаж мөрдөхөөр заасан.

Төрөөс хөдөө аж ахуйг хөгжүүлэх бодлогын зарчмыг дараах байдлаар хуулийн төсөлд тодорхойлсон. Үүнд:

· үндэсний үнэт зүйл, нүүдлийн соёл, өв уламжлалыг хадгалах, хамгаалах, түгээн дэлгэрүүлэх;
· хүн, байгаль орчинд ээлтэй, ногоон, био эдийн засгийн хөгжлийг дэмжих;
· уур амьсгалын өөрчлөлтийг сөрөн тэсвэрлэх, эрсдэлээс урьдчилан сэргийлэх;
· шинжлэх ухааны судалгаа, хөгжүүлэлтийг дэмжих, инноваци, дэвшилтэт шинэ технологийг үйлдвэрлэлд нэвтрүүлэх;	
· хөдөө аж ахуйн үйлдвэрлэлд нөөцийг үр ашигтай ашиглах, орон нутгийн хөгжлийг дэмжих;
· хөдөө аж ахуйн хөдөлмөрийн үнэлэмж, бүтээмж, эдийн засгийн өгөөж, өрсөлдөх чадварыг нэмэгдүүлэх, хүнсний аюулгүй байдлыг хангах;
· хөдөө аж ахуйн түүхий эд, бүтээгдэхүүний эрэлт, нийлүүлэлтийг тогтворжуулах, шударга өрсөлдөөнийг дэмжих;
· хүний нөөцийг бүрдүүлэх, чадавхижуулах, залгамж халааг тасралтгүй бэлтгэх тогтолцоог бэхжүүлэх;
· төр, хувийн хэвшил, эрдэм шинжилгээ, иргэний нийгмийн байгууллагын хамтын ажиллагаа, оролцоог хангах. 
Мөн энэ хуульд хэрэглэгдэх нэр томьёог илүү ойлгомжтой болгохоор 14 нэр томьёоны тодорхойлолтыг тусгав. Ингэхдээ бусад хууль, бодлогын баримт бичигт тусгагдан хэрэглэгдсэн, өргөн утгатай, нарийвчлан тодрхойлох шаардлагатай зарим нэр томьёог тодорхойллоо. Тухайлбал, “хөдөө аж ахуйн үйлдвэрлэл”, “тогтвортой хөдөө аж ахуй”, “хөдөө аж ахуйн өртгийн сүлжээ”, “хөдөө аж ахуйн аялал жуулчлал”, “агро-ойн аж ахуй” зэрэг нэр томьёог шинээр тусгасан болно.

[bookmark: _Hlk150764806]Хоёрдугаар бүлэг. Хөдөө аж ахуйн үйлдвэрлэл, өртгийн сүлжээ: 

Энэхүү бүлэгт хөдөө аж ахуйн үйлдвэрлэлийн төрлийг тогтоож, хөдөө аж ахуйн үйлдвэрлэлийг төрөлжүүлэн хөгжүүлэх асуудал, өртгийн сүлжээ, түүний бүртгэл, мэдээлэл, түүхий эд, оролцогчдын эрх, үүрэг, бүтээгдэхүүний чанарын үнэлгээ, баталгаажуулалтын талаарх зохицуулалтыг тусгалаа. Үүнд,

Хөдөө аж ахуйн үйлдвэрлэлийг Монгол Улсын бүсчилсэн хөгжлийн үзэл баримтлалын хүрээнд газар зүйн байрлал, экологийн онцлог, хөдөө аж ахуйн зориулалттай газар, ус, хөрсний чадавх, байгалийн болон биологийн бусад нөөц, зах зээлийн эрэлтэд тулгуурлан төрөлжүүлэн хөгжүүлэхээр тусгасан болно.

Хөдөө аж ахуйн өртгийн сүлжээний анхдагч үйлдвэрлэл эрхлэгч болох мал аж ахуй, тариалангийн үйлдвэрлэлийн үйлдвэрлэл эрхлэгч стандарт, техникийн зохицуулалтын шаардлагад нийцүүлэн түүхий эд, бүтээгдэхүүнээ бэлтгэн, төвлөрсөн цэг, эсхүл агуулахад нийлүүлэх, хүлээн авагч нь чанараар ангилах, шаардлагатай анхан шатны тордолт хийх, багцлах, савлах, шошголох, хадгалах үйл ажиллагааг хариуцаж, дараагийн шат буюу тээвэрлэлт, эсхүл боловсруулах үйлдвэр, эцсийн хэрэглэгчид нийлүүлэх зохицуулалтыг тусгалаа. Ингэхдээ өртгийн сүлжээний оролцогч бүр нь өөрт хамаарах үе шатанд түүхий эд, бүтээгдэхүүний стандарт, техникийн зохицуулалтын шаардлага хангах шаардлагыг тусган боловсруулав.

Хөдөө аж ахуйн түүхий эд, бүтээгдэхүүний чанарыг холбогдох стандартын дагуу үнэлж, баталгаажуулах, хөдөө аж ахуйн асуудал эрхэлсэн төрийн захиргааны төв байгууллага нь хөдөө аж ахуйн бүртгэл, мэдээллийн нэгдсэн цахим  сантай байхаар тус тус тусгалаа. 	

Гуравдугаар бүлэг. Тогтвортой хөдөө аж ахуй: 

Энэхүү бүлэгт тогтвортой хөдөө аж ахуйн төлөвлөлт, хөдөө аж ахуйн газрын эзэмшил, ашиглалт, хүний нөөцийг бэлтгэх, судалгаа ба хөгжүүлэлт болон салбарын эрсдэлийн удирдлагын талаарх зохицуулалтыг тусгав. Үүнд,
Тогтвортой хөдөө аж ахуйг хөгжүүлэх зорилгоор улсын хэмжээнд дунд хугацааны Хөгжлийн зорилтот хөтөлбөртэй байх, уг хөтөлбөрийг хэрэгжүүлэх арга хэмжээний төлөвлөгөөг аймаг, нийслэл, хот, сум, дүүрэг батлан хэрэгжүүлж, тайлагнахаар энэ бүлэгт тусгалаа.

Хөдөө аж ахуйн үйлдвэрлэл эрхлэх баталгааг хангах зорилгоор аймаг, нийслэл, сум, дүүргийн газар зохион байгуулалтын төлөвлөгөөнд тусгасны үндсэн дээр өвөлжөө, хаваржааны бэлчээрийн болон мал услах уст цэг, худгийн хоорондох зай, байршлыг усны нөөц, уст цэгийн хайгуул, судалгааны дүнд үндэслэн хөдөө аж ахуйн үйлдвэрлэл эрхлэгчид газрыг ашиглуулах, эзэмшүүлэх талаар зохицуулалтыг тусгав.

	Мөн тухайн аймаг, нийслэл, хотын хэмжээнд хөдөө аж ахуйн өртгийн сүлжээнд хамаарах үйл ажиллагаа эрхлэх хүний нөөцийн хангамж, эрэлт, нийлүүлэлтийн судалгаа гаргаж, дутагдаж буй ажлын байранд захиалгаар хүний нөөцийг бэлтгэх арга хэмжээг орон нутаг төлөвлөн хэрэгжилтийг хангах, шаардагдах эрэлттэй мэргэжлээр их, дээд сургууль, мэргэжлийн сургалт, үйлдвэрлэлийн төвд шинээр анги нээх, гадаад оронд сургах, тэтгэлэгт тэргүүн ээлжинд хамруулах асуудлыг хөдөө аж ахуйн асуудал эрхэлсэн төрийн захиргааны төв байгууллага дангаар, эсхүл боловсролын асуудал эрхэлсэн төрийн захиргааны төв байгууллагатай хамтран зохион байгуулахаар энэ бүлэгт тусган боловсрууллаа.

	Хөдөө аж ахуйн үйлдвэрлэл эрхлэгч, өртгийн сүлжээнд оролцогчид шинэ мэдлэг, инновац, технологи эзэмшүүлэх, дэвшилтэт технологийг үйлдвэрлэлд нэвтрүүлэхэд чиглэгдсэн зөвлөн туслах үйлчилгээг салбарын судалгаа, хөгжлийн асуудал хариуцсан төрийн байгууллага болон салбарын мэргэжлийн холбоо, иргэний нийгмийн байгууллага хэрэгжүүлж байхаар тусгав.

	Хөдөө аж ахуйн эрсдэлийг ангилж, эрсдэлийг үнэлэх, хариу арга хэмжээ авах үйл ажиллагааны талаарх зохицуулалтыг энэ бүлэгт тусгав.

Дөрөвдүгээр бүлэг. Хөдөө аж ахуйн үйлдвэрлэлийн дэмжлэг: 

Энэхүү бүлэгт хөдөө аж ахуйн өртгийн сүлжээний оролцогчид төрөөс үзүүлэх дэмжлэгийн хэлбэр, шалгуурыг тогтоож, хөдөө аж ахуйн дотоодын үйлдвэрлэлийг хамгаалах, үйлдвэрлэлийн цар хүрээг тэлэх, тогтвортой хөдөө аж ахуйг хөгжүүлэх, салбар хоорондын уялдааг хангах зорилгоор дэмжлэг үзүүлэх үйлдвэрлэл, үйл ажиллагааг тодорхойлов.

Хөдөө аж ахуйн үйлдвэрлэлийн мөнгөн болон мөнгөн бус дэмжлэгийн нийт хэмжээ, бүтээмж, эдийн засаг, нийгэм, байгаль орчны нөлөөлөл, өгөөжийг жил бүр тооцож, үр дүнд суурилсан төсөв, бодлогын арга хэмжээг төлөвлөх, дэмжлэгийг оновчтой тогтоох, хуваарилахад ашигладаг байхаар хуулийн төсөлд тусгалаа.

[bookmark: _Hlk150765310]Тавдугаар бүлэг. Хөдөө аж ахуйн салбарын удирдлага, зохицуулалт : 

[bookmark: _Hlk195200095]Энэхүү бүлэгт хөдөө аж ахуйн салбарын бодлого боловсруулах, төлөвлөх, хэрэгжилтийг зохион байгуулах, зохицуулах, тайлагнах, мэдээлэх, хяналт тавих, дүн шинжилгээ хийх, үнэлгээ өгөх чиг үүргийг хэрэгжүүлэх төрийн байгууллагуудыг тодорхойлов.

[bookmark: _Hlk134433387][bookmark: _Hlk150765380]Зургаадугаар бүлэг: Хөдөө аж ахуйн бүтээгдэхүүний зах зээлийг тэлэх, экспорт, гадаад худалдааны өрсөлдөх чадварыг нэмэгдүүлэхэд төрийн хүлээх үүргийг энэ бүлэгт тусгав. 	
Долоодугаар бүлэг. Бусад зүйл: Төгсгөлийн бүлэгт хууль зөрчигчид хүлээлгэх хариуцлага, хууль хүчин төгөлдөр болох хугацааг тус тус заасан.

Уг хуулийн төсөлтэй уялдуулан Малчны тухай хуульд нэмэлт, өөрчлөлт оруулах тухай, Мал, амьтны эрүүл мэндийн тухай хуульд нэмэлт, өөрчлөлт оруулах тухай,  Газрын тухай хуульд нэмэлт, өөрчлөлт оруулах тухай, Тариалангийн тухай хуульд нэмэлт, өөрчлөлт оруулах тухай, Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай, Төсвийн тухай хуульд өөрчлөлт оруулах тухай, Жижиг, дунд үйлдвэр, үйлчилгээг дэмжих тухай хуульд нэмэлт оруулах тухай хуулийн төслийг боловсруулсан. Үүнд:

1. Малчны тухай хуульд нэмэлт, өөрчлөлт оруулах тухай хуулийн төсөлд: Малчинд нар, салхины эрчим хүч ашиглахад болон гэр авахад нь зориулан хөнгөлөлттэй зээл олгох, малчдын саналыг үндэслэн зургаан настай хүүхдийг эцэг, эхийн асрамжаас нь хөндийрүүлэхгүйгээр зайнаас сургах сургалтад хамруулах талаарх зохицуулалт тусгав.

2. Мал, амьтны эрүүл мэндийн тухай хуульд нэмэлт, өөрчлөлт оруулах тухай хуулийн төсөлд: Мал, амьтны эрүүл мэндийн өөр өөр статустай бүс тогтоох тухай зохицуулалтыг тусгав.

3. [bookmark: _Hlk125650082]Газрын тухай хуульд нэмэлт, өөрчлөлт оруулах тухай хуулийн төсөлд: Өвөлжөө, хаваржааны газарт байрлах гэр, сууцны болон малын хашаа, саравчны доорх газрыг Монгол Улсын иргэн хот айлаар дундаа хамтран эзэмшихээс гадна малчин өрх дангаар эзэмшиж болох зохицуулалтыг хуулийн төсөлд тусгасан. Мөн бэлчээрийн газраас улсын тусгай хэрэгцээнд авах, эсхүл газрын нэгдмэл сангийн өөр ангилалд шилжүүлэх тохиолдолд тухайн аймаг, нийслэлийн иргэдийн Төлөөлөгчдийн Хурлын саналыг авсны үндсэн дээр Засгийн газрын хуралдаанаар хэлэлцүүлэн шийдвэрлүүлэх талаарх зохицуулалтыг тусган боловсрууллаа. 

4. Тариалангийн тухай хуульд нэмэлт, өөрчлөлт оруулах тухай хуулийн төсөлд: Агро-ойн аж ахуйн талаарх зохицуулалтыг хуулийн төсөлд шинээр тусгаж, тариалангийн үйлдвэрлэлийн дунд хугацааны төлөвлөлтийг Хөдөө аж ахуйн тухай хуулийн төсөлтэй нийцүүлэн өөрчлөв.

5. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөлд:  Хөдөө аж ахуйн тухай хуульд заасан Хөгжлийн зорилтот хөтөлбөрийг хэрэгжүүлэх арга хэмжээний төлөвлөгөөг батлах, хэрэгжүүлэх, хөдөө аж ахуйг төрөлжүүлэн хөгжүүлэх, орон нутгийн хөгжлийн бодлогын уялдааг хангах зэрэг арга хэмжээний хэрэгжилтийг зохион байгуулахтай холбоотой зохицуулалтыг тусгав.

6. Төсвийн тухай хуульд өөрчлөлт оруулах тухай хуулийн төсөлд: Малын тоо толгойн албан татвараас орон нутгийн хөгжлийн санд төвлөрсөн хөрөнгийн зарцуулах арга хэмжээнд өөрчлөлт оруулах талаар зохицуулалт тусгав.

7. Жижиг, дунд үйлдвэр, үйлчилгээг дэмжих тухай хуульд нэмэлт оруулах тухай хуулийн төсөлд: хөдөө аж ахуйн дотоодын үйлдвэрлэлийг хамгаалах, үйлдвэрлэлийн цар хүрээг тэлэх, тогтвортой хөдөө аж ахуйг хөгжүүлэх, салбар хоорондын уялдааг хангах зорилго бүхий Хөдөө аж ахуйн тухай хуульд тусгайлан заасан зарим үйлдвэрлэл, үйл ажиллагаанд төрөөс дэмжлэг үзүүлэх талаарх зохицуулалтыг тусгасан.

Хөдөө аж ахуй тухай хуулийн төслийг Монгол Улсын Үндсэн хууль, Монгол Улсын олон улсын гэрээ болон бусад хуульд нийцүүлсэн болно. 

Хуулийн төсөлд шинээр байгууллага байгуулах, шинэ албан тушаал бий болгох заалт оруулаагүй бөгөөд хуулийг баталсны дараа нийгэм эдийн засаг, хууль зүйн сөрөг үр дагавар үүсэхгүй гэж үзэж байна. 

Хуулийн төсөл батлагдсанаар эдийн засаг, нийгмийн дараах үр дүнд хүрнэ гэж үзэж байна. Үүнд:

-Хөдөө аж ахуйн үйлдвэрлэлийг хөгжүүлэх чиглэлийн төрийн урт, дунд хугацааны бодлогыг хэрэгжүүлэх эрх зүйн орчин бүрдэнэ.

-Хөдөө аж ахуйн үйлдвэрлэлийг тогтвортой хөгжүүлэх, нөөц ашиглалт, бүтээмжийг нэмэгдүүлэх нөхцөлийг бүрдүүлж, эдийн засгийн өсөлтийг дэмжинэ.

	-Хүн амыг хөдөө аж ахуйн гаралтай гол нэрийн баталгаат хүнсээр, дотоодын боловсруулах үйлдвэрүүдийг чанартай түүхий эдээр тасралтгүй хангах боломжийг бүрдүүлж, экспортыг нэмэгдүүлнэ.

	-Хөдөө аж ахуйн үйлдвэрлэл эрхлэгчдэд үзүүлэх төрийн дэмжлэгийн чиглэл, хэлбэр тодорхой болох ба хөдөө аж ахуйд хөрөнгө оруулах сонирхол нэмэгдэж, үр өгөөж сайжирна.

	-Хөдөө аж ахуйн гаралтай бараа, түүхий эд, бүтээгдэхүүний чанартай уялдсан үнэ тогтож, үнийн өсөлт болон үнэгүйдлээс сэргийлэх нөхцөл бүрдэнэ.

	-Хөдөө аж ахуйн гаралтай түүхий эд, бүтээгдэхүүний өртгийн сүлжээнд хамаарах үйл ажиллагаа, үе шат тодорхой болж, стандарт, техникийн зохицуулалтын шаардлага хангасан бүтээгдэхүүнийг боловсруулах үйлдвэр, зах зээлд нийлүүлэх нөхцөл бүрдэнэ.

	-Дотооддоо үйлдвэрлэх боломжтой хөдөө аж ахуйн гаралтай хүнсний бүтээгдэхүүний импорт буурч, хот, суурингийн орчим болон тариалангийн бүс нутагт эрчимжсэн аж ахуйн үйлдвэрлэл хөгжинө.

	-Хөдөө аж ахуйн үйлдвэрлэл эрхлэгчдийн нийгмийн өмнө хүлээх эрх, үүрэг, хариуцлага тодорхой болж, тус салбарт төр, хувийн хэвшил, иргэний нийгэм, мэргэжлийн холбоодын хамтын ажиллагаа бэхжинэ.

	-Хөдөө аж ахуйн үйлдвэрлэлийн суурь харилцааг зохицуулсан, тус салбарт мөрдөж буй нарийвчилсан зохицуулалт бүхий хуулиудын харилцан уялдаа холбоог хангасан хуулийн зохицуулалт бий болно.

